
“In ‘n poging om opkomende boere te vestig en die ongelykhede van die verlede uit te wis, is die programme van die Departement grootliks op die transformasie van die Landbousektor as geheel gefokus en moet ons baie sterk klem plaas op die behoorlike vestiging van hierdie nuwe boere. Die rol van kommersiële boere mag egter nooit in die proses onderskat word nie en daarom kan die belangrikheid van navorsing as ondersteuning vir kommersiële boere nooit oorbeklemtoon word nie.  Ek glo dat dit die plig van die Regering is om te sorg dat ons deur navorsing aan die voorpunt bly. Navorsing en die toepassing van resultate het nie net direkte invloed op die bedryf nie, maar die ontwikkeling van die waardeketting help om ook meer werksgeleenthede te skep.” So het Minister Cobus Dowry aan produsente gesê tydens die opening van die onlangse navorsingsinligtingsdag gehou op die Departement se Outeniquaproefplaas buite George. 

 

Verskeie kundiges van die Departement het die sowat 200 produsente van die omgewing toegelig rondom die produksiepotensiaal van verskeie gewasse vir melk- en vleisproduksie.  Lesings het gefokus op die gebruik van verskillende gewasse vir wei- en kuilvoerdoeleindes. Die produksie en kwaliteit van raaigras, hawer, korog en peulgewasspesies as winterweiding is deeglik bespreek, terwyl verskeie lesings ook gefokus het op melkproduksie en melksamestelling.

 

“Die Departement is daartoe verbind om die ekonomiese en sosiale welvaart van die inwoners van die Provinsie te bevorder, en dit is gevolglik ook die dryfkrag agter ons navorsingspoging,” sê Dr Ilse Trautmann, waarnemende hoof van die Program Tegnologie, Navorsing en Ontwikkeling van die Wes-Kaapse Departement Landbou.  “Die Departement se fokus val veral op welvaartskepping, armoedeverligting, voedselsekuriteit en werkskepping. Ons navorsingsprogram is gemik op die bevordering van die landbousektor se kompeterendheid en sy winsgewendheid deur voorpunt tegnologie beskikbaar te stel.”  Volgens Dr Trautmann word daar vanjaar sowat R25 miljoen op navorsing spandeer, terwyl ‘n verdere R19 miljoen bestee word om die Departement se sewe proefplase in stand te hou en op te gradeer – ‘n totale bedrag van R46 miljoen van die Department se begroting van nagenoeg R254 miljoen word dus aangewend om voorpunt-tegnologie te ontwikkel en pas te maak volgens die produsent se behoeftes. 

 

Caption:

The team from the Western Cape Department of Agriculture: Marius Paulse, head of the Cape Institute for Agricultural Training, Dr Philip Botha, specialist researcher, Dr Ilse Trautmann, head of research and Minister Cobus Dowry who opened the information day.

